
İlham Əliyev: Türk dünyası böyük bir ailədir 
 

İttifaq Mirzəbəyli 

 

Azərbaycan həmişə türk dünyasının sıx birləşməsinə öz töhfəsini verib və bundan sonra da türk 

dünyasının birliyi amallarına sadiq qalacaq. 2009-cu ildə Naxçıvan Zirvə görüşündən başlayaraq 

təşkilatımız böyük inkişaf yolu keçmişdir. 

Azərbaycan Prezidenti İlham Əliyevin Türk Dövlətləri Təşkilatının IX Zirvə Görüşündəki çıxışından 

Daşkənddə Dövlət Əmlak Komitəsinin təsisçiliyi ilə  çıxan “Mülkdar”  qəzetinin baş redaktoru Siroceddin 

Raupovla təxminən on il əvvəl Səudiyyə Ərəbistanına səfərimiz zamanı–  Ər-Riyadda tanış olmuşdum. O 

zaman ondan soruşmuşdum ki, bədnam qonşumuz  Azərbaycan  ərazilərinin xeyli hissəsini işğalda 

saxladığı halda, nə üçün türk dövlətləri bizə kömək etmirlər? Həmkarım çox gözəl cavab vermişdi: 

“Qardaşın qardaşa etdiyi kömək hamı üçün elan edilmir. Amma vaxt gələcək, bu yardımlar, kömək bütün 

dünyanın nəzərinə çatdırılacaq və o zaman siz Anadolu türklərinin, özbəklərin, qazaxların, qırğız və 

türkmənlərin Azərbaycana necə qahmar çıxdıqları barədə ürəkdolusu söhbət açacaqsınız”. 

...  2020-ci ilin payızında – İkinci Qarabağ müharibəsi günlərində mən də,  bütün soydaşlarımız da 

qardaşın qardaşa köməyinin də şahidi olduq, həmin dəstəyin möhtəşəm nəticələrinin də. O zaman mən 

dostum Siroceddinin həmin dəyərli fikirlərini sosial şəbəkədə yada salmışdım. İndi isə yada salmalı daha 

böyük məqamlar, xatırladılmalı  möhtəşəm faktlar var.  

Dəqiq bilirəm ki, Prezident İlham Əliyevin noyabrın 11-də Səmərqənddə söylədiyi “Son 7 ayda 

üçüncü dəfə qardaş Özbəkistana səfər edirəm... Özbəkistanda dövlət səfərində olmuşam, Şanxay 

Əməkdaşlıq Təşkilatına üzv ölkələrin Zirvə görüşündə iştirak etmişəm. Bu gün yenidən Səmərqənd 

şəhərində olmaqdan çox məmnunam” fikirlərini eşidən Siroceddinin indi mənə deməyə sözü daha çoxdur. 

Xatırladım ki,  Azərbaycan Prezidentinin  bu ilin iyun ayında Özbəkistana reallaşdırdığı dövlət 

səfərinin təəssüratları nəinki bu iki qardaş türk dövlətində və ya bütövlükdə, türk dünyasında, eləcə də, 

bütün Avrasiyada hələ də xatırlanır və maraqla söz açılır. Çünki dövlət başçımızın həmin səfər zamanı 

qarşılanması və yola salınması müasir siyasi-dipomatik münasibətlər protokolunun ən ali nümunələrindən 

biri idi.  

Prezident İlham Əliyev  həmin səfərin yekunları ilə bağlı özbəkistanlı həmkarı ilə birlikdə mətbuata 

verdiyi bəyanatda olduqca qürurverici fikirlər səsləndirmişdi: “Strateji tərəfdaşlığın dərinləşdirilməsi və 

qarşılıqlı fəaliyyətin genişləndirilməsi haqqında Siyasi Bəyannamə çox qlobal xarakter daşıyır. Bu, 

mahiyyətcə gələcək fəaliyyətimizin yol xəritəsidir. Orada xarici siyasətimizin prioritetləri əksini tapıb, 

dövlətlərimizin ərazi bütövlüyünün, müstəqilliyinin, suverenliyinin qarşılıqlı dəstəklənməsi ifadə olunub, 

eləcə də həyat fəaliyyətinin müxtəlif istiqamətləri üzrə konkret məsələlər və hədəflər müəyyən edilib. Bu 

gün burada artıq bir neçə saat bir yerdə keçirdikdən sonra işləyəcəyimiz istiqamətləri daha da 

konkretləşdirdik. Tapşırıqlar verilib”. Fikrimizcə, münasibətlərin səviyyəsini izah etmək üçün əlavə şərhə 

ehtiyac qalmadı.  

Noyabrın 11-də isə dövlət başçımız artıq Azərbaycan Öbəkistan əməkdaşlığı ilə bağlı deyil, Türk 

dünyasının beynəlxalq aləmdəki rolu barədə danışmağı üstün tutdu: “Türk dünyası 200 milyondan çox 

insanın yaşadığı geniş bir coğrafiyanı əhatə edir və böyük iqtisadi potensiala, enerji resurslarına, nəqliyyat 

yollarına və müasir hərbi imkanlara malikdir... Bir-birimizin milli maraqlarını nəzərə alaraq bundan sonra 

da qarşılıqlı dəstək və həmrəylik göstərməliyik. Siyasi, iqtisadi, ticari, mədəni, nəqliyyat, energetika, 

rəqəmsal transformasiya, kənd təsərrüfatı, turizm sahələri ilə yanaşı, təhlükəsizlik, müdafiə, müdafiə 

sənayesi kimi sahələrdə də əməkdaşlığımızı fəallaşdırmalıyıq”. 

Fikrimizcə, Azərbaycan Prezidentinin Səmərqənddən anti-Azərbaycan və anti-türk təxəyyüllü 

bədxahlarımıza göndərdiyi xəbərdarlıq məzmunlu ismarıclar artıq öz ünvanına çatıb: “Türk dünyasında 

gənc nəslin yaşadıqları ölkələrdə məktəblərdə öz ana dilində təhsil almaq imkanı olmalıdır. Əfsuslar olsun 

ki, Azərbaycan dövlətinin hüdudlarından kənarda yaşayan 40 milyon azərbaycanlının əksəriyyəti bu 

imkanlardan məhrumdur. Türk dövlətlərindən kənarda yaşayan soydaşlarımızın öz ana dilində təhsil 

almaları daim təşkilatın gündəliyində olmalıdır”.  

Eləcə də, dövlət başçımız məqamdan istifadə edərək dünya ictimaiyyətinin diqqətini Azərbaycanın 

postmünaqişə dövründə yaşadığı problemlərə də yönəldir: “Otuzillik işğal bitsə də, onun ağır fəsadları hələ 

də qalmaqdadır. Azərbaycanın 9 şəhəri və yüzlərlə kəndi Ermənistan tərəfindən Yer üzündən silinib. 

Vaxtilə böyük və çiçəklənən şəhər olmuş Ağdam o dərəcədə dağıdılıb ki, xarici ekspertlər onu “Qafqazın 

Xirosiması” adlandırırlar”.  



Ancaq problem böyük olsa da, biz meydanda tək deyilik. Dövlət başçımız Səmərqənddə dedi ki, mən 

işğaldan azad edilmiş Füzuli rayonunda Özbəkistan tərəfindən tikiləcək məktəbə və Qazaxıstan tərəfindən 

inşa olunacaq yaradıcılıq mərkəzinə görə Özbəkistan Prezidenti Şavkat Mirziyoyevə və Qazaxıstan 

Prezidenti Kasım-Jomart Tokayevə minnətdarlığımı bildirirəm. Bunlar Azərbaycan-özbək və Azərbaycan-

qazax xalqları arasında olan qardaşlığın təzahürüdür. 

Ümidvarıq ki, biz hələ bu qardaşlığın çox böyük təzahürlərini görəcəyik. Türk dünyasının bundan 

sonra daha da qüdrətlənəcəyini söyləyən beynəlxalq ekspertlər tam haqlıdırlar. Elə mən də Azərbaycanın 

həmin inkişafın önündə gedən dövlətlərdən biri olacağına inanmaqda haqlı və ədalətliyəm.   


